AUTA D'O DÍA 24 DE CHUNIO D'A COMISIÓN ORGANIZADERA D'O II CONGRESO DE L'ARAGONÉS.

(ECHO)

1. Asisten:

Francho Rodés

Óscar Latas

Chabier García

Montse Sanagustín

Arturo Gracía

Feliciano Martínez

Rubén Ramos

Fernando Sánchez

Manuel Castán

Chusé Inazio Nabarro

Pepe Lera

Chusé Aragüés

Loís Chabier Tejada

Maite Estabén

Francho Nagore

Chulia Ara

Zésar Biec

Chesús Lorién Ximeno

Juan José Lagraba

Fernando Romanos

Daniel González

Dabi Lahiguera.

2. Inaugurazión d'a sesión

Prenzipia a sesión presentando l’alcalde d’Echo qui resaltando a nezesidat de fer bella cosa ta salbaguardar l’aragonés y as suyas bariedaz mete as suyas esperanza en l’Academia de l'Aragonés.

Comenta combersas con o presidén d’Aragón qui diz que si no por l’estatuto de Cataluña s’ese feito a Lei de Luengas.

Manuel Castán da a parola d’apertura a Pepe Lera qui responde a l’alcalde dezindo que bi ha un poco de desencanto por a falta de refirme a o manifiesrto de o conzello d’Echo, encara que se sabe que no son en contra. Espresa a nezesidat d’achuntar o mundo politico y zentifico y tamién a os patrimonials.

L’alcalde contesta que se quiere que se maduren opinions sobre as presas de dezisions esperando o consenso.

A conzellera Marta Marín, amás d'estar en a inaugurazión, presenzia toda a reunión.

3. Recuento de botos

Á demanda de Chusé Aragüés se fa un recuento d'asoziazions presens y botos. Son os siguiens:

O Caxico: 1 boto

Espelungué: 1 boto

Boira: 1 boto

Calibo: 1 boto

Ligallo: 2 botos

Nogará: 2 botos

Manuel Castán: 1 boto

José Lera: 1 boto

Consello: 2 botos

Fendo Traña: 1 boto

Estrela: 1 boto

IEA: 1 boto

REA: 1 boto

Dani González: 1 boto 

Purnas: 1 boto

4. Aprobazión d'as autas

S'apreban as dos zagueras: a de L'Ainsa y a de Benás, ista zaguera con bels cambios propuestos por Chusé Inazio.

5. Informe d'as zagueras reunions

5.1. Chusé Aragüés informa d’a suya reunión con Juanjo Vázquez con os siguiens puntos:

1. A DCHA no interferirá en o Congreso.

2. Que dudaba si 40 € guarenziaban una buena tría de lista.

3. Si a unibersidat refirmaba, o gubierno refirmaría.

4. Se contará con gaiters que farán pasabillas y con Biella Nuei y Verd e Blu que tocarán o zaguer día gratis.

5. S’ha demandau 6000 € a o conzello de Zaragoza ta o conzierto y l’animazión.

6. Os diaples d’a Uerba  ferán l’animazión d’a carrera y si no plegan diners meterán els os materials. 

7. A Juanjo Vázquez le parix bien a lista presentada (representatiba) y esplicando-le os criterios y trazas de puntuazión. 

8. Con Pilar Azagra se comenta que se podría clamar l’asoziazión que sustentase l’academia  “Asoziazión d’academicos de l’aragonés” y que fese uso d’a marca de l’Academia.

Fernando Sánchez informa que tiene una atra reunión con Juajo Vázquez o martes 27 de chunio (reunión que fue demandada por Francho Beltrán).

5.2. Feliciano informa d’as suyas combersas con a Unibersidat (reutor Felipe Pétriz):

D'a primera reunión con Pétriz, Feliciano comenta que beyó a situazión con a Unibersidat muito positiba y se quedó en fer una nueba reunión de Feliziano con Pétriz y Zorraquino encara que ésta zaguera no podió a la fin asistir-ie. 

En ixa segunda reunión comunica Feliciano que Pétriz comentó que a situazión yera muito millor que no podébanos pensar y beyó a lista y marcó a qui yera en o departamento de lingüistica, an que trobaba a faltar a Rosa Castañer y en a organización d’o congreso una ponenzia d’a Unibersidat.

Se comboca una terzera reunión, ista begada con os miembros de o departamento, y i ban Feliciano y Fernando Sánchez, ístos no podión entrar a la reunión beyendo como s’achuntaban toz, incluius Francho Nagore y Chesús Vázquez, esperando-ie más de 2 oras.

Feliciano demanda informazión a Francho Nagore sobre o conteniu d’a reunión.

Pétriz dizió dimpués que a suya traza de charrar en a clausura d'o Congreso depende d'a chen d'a Unibersidat que s'embreque en l'Academia.

Francho Nagore comenta que a reunión yera esclusiba de profesors de departamento y que nomás yeran combocaus ellos.

Francho comenta que os representans de Chuntos eban d’estar informaus por o Reutor.

Se demanda a Francho si puede contar bella cosa y íste diz que a conclusión ye que a Uniberdiat como Instituzión no podeba refirmar a constituzión de l’Academia, encara que podeban colaborar-ie bel profesor particularmén. O reutor preguntaba a cadaguno y denguno no querió estar en l'Academia.

O reutor se comprometió a ir a clausurar o congreso y seguntes salise a unibersidat podría comprometer-se con bels procheutos propios.

Manuel diz que o reutor abría d’aber-les dito que debeban esperar y demandar-les sincusas a los compañers por as faltas d’o Reutor.

5.3. Reunión de Chunta direutiba d'o 13 de chunio de 2006.

Chusé Inazio empezipia informando d'a postura d'o Consello d'a Fabla que esponió en a reunión d'a Chunta Direutiba de Chuntos o 13 de chunio: a chunta direutiba d'o Consello creye que ta que o congreso se puede fer con os mesmos ochetibos se deberían dar dos situazions:

1. Que bi ese un ambién reyal de consenso (se beyen 2 bloques u posturas u mesmo más)

2. Millora d’o panorama politico.

Se crei que nos emos enantau dimpués d’as falsas esperanzas de o Gubierno.

Propuesta: recombertir os ochetibos de o congreso conserbando os compromisos de fer una academia dixando l’academia por cuestions de ran politico.

Se plegó a un consenso intemeyo (se cuenta dimpués) pero a chunta direutiba d’o Consello tamién ha dito que no.

Manuel Castán rezenta a reunión que i abió dimpués d'a Chunta Direutiba en a siede d'o REA, que querió fer d'intermediario, an que estión presens: Manuel Castán, Chusé Inazio Nabarro, Fernando Sánchez, José Ignacio López, Chusé Antón Santamaría. Se i fazió a siguién proposa.

1. Tener en cuenta que no se ranca de zero.

2. Que o Consello podese adibir 2 u 3 nombres a la lista de l’academia (Manuel proposó que o Consello los presentase como alegazión a discutir en Echo).

3. Chusé Inazio tamién proposaba una atra alegazión que fuese puyar a puntuazión minima ta estar en l'Academia a os 18 puntos.

Como ya ha quedau dito, ista propuesta no fue azeptada por a chunta direutiba d’o Consello.

Manuel opina que no ye d’alcuerdo con fer un congreso floxo y que dimpués a situazión será o caos.

Chusé Aragüés diz que a Lei de Luengas no salió por o PAR  y que tenemos un mandato asambleyario y nomás puede descombocar o Congreso l’asambleya.

Rubén Ramos recuerda a reunión de Uesca d’o 29 de chinero y que Chuntos ye una comisión organizadera d’o Congreso y que no se puede desorganizar a meyo mes de o congreso. Se niega a fer un congreso floxo.

Pepe Lera diz que ye d’alcuerdo con Rubén y que de no fer o congreso con ixe ochetibo sería una estafa (antimás de a la chen a os conzellos, DPZ, DPH,...). Diz que a propuesta de fer o Congreso ye en orichen una propuesta feita por Francho Rodés en o Consello. Diz que baiga a lista de 27 t’o congreso y que s’aprebe u reprebe.

Fernando rectifica o dito por Pepe Lera ya que estió Nogará qui fazió o Clamamiento a la Unidat y empezipió a tener reunions con as diferens asoziazions dica que se combocó a primer reunión entre Nogará, Consello y Ligallo. Estió en a primera d'ixas reunions en a que se proposó de fer un segundo Congreso. Ixa propuesta estió d'o Ligallo, no pas d'o Consello. 

Chusé Inazio Nabarro diz que o manifiesto no obliga a o congreso.

Chulia Ara tamién explica a mediazión d’o REA pero que como a propuesta d'acuerdo no estió azeptada por a chunta direutiba d'o Consello, crei que fer l'Academia no ye operatibo por a falta de consenso y más que más dada a situazión politica autual y anima a continar treballando y cambiar os ochetibos d’o congreso.

Manuel parla de que o consenso no puede sustituyir a la democrazia y que cuasi tot ye aprebau por consenso, a lo menos en a comisión.

Feliciano pregunta a o consello si o consenso son ellos y si se quiere fer o congreso floxo ta labar-se beluno a cara debán de os combidaus y si ha teniu reunions a la marguin de Chuntos.

Francho Nagore demanda a parola por alusions: diz que en a unibersidat no ha feito reunions con denguno pero ha charrau con muitos y diz que parix increyible que i aiga chen que le cusire ta beyer o que fa él y diz que si a cosa contina asinas que no continemos con o congreso.

Chusé Aragüés diz que o REA debría d'aber dezidiu en asambleya, igual como o Ligallo, o posizionamiento de dita asoziazión sobre o Congreso.

Manimenos Fernando Sánchez remera que no cal tratar temas internos d’as asoziazions en Chuntos por l'Aragonés.

Chulia por alusión diz que o REA funziona por airas.

Manuel diz que toz somos ferius pero cal prener fuerzas y informa de contautos d’a lista:

5.4. Combersas de Manuel con os academiables

Manuel ha clamau por telefono a toz os que son en a lista d'academiables, fueras d'os miembros d'a comisión, y beluns ya han dito que sí, belatros que no, y tamién en i hai de dandalosos:

Sí: Carlos Abril , José María Satué, Ana Tena Puy Juanjo Lagraba.

No: Mª Luisa Arnal (no creye en o estándar), Kalu Terviño (ye muito aqueferada), Marta Marín (tamién muito aqueferada), 

Dandalosos: Carmen Castán, J.A. Saura, Quino Villa, Chesús Vázquez.

Chusé Inazio comenta que en zaguerías as cosas son fendo-se mal y con defiziz democraticos.

Prenzipia allora un debat que malas que se talla da piet a o tratamiento d'as alegazions.

6. Considerazions prebias sobre a considerazión d’alegazions:

Pepe Lera: diz que nomás se deberían almitir alegazions a la lista u a os estatutos porque ixas son as berdaderas alegazions.

Chulia Ara diz que REA no botará alegazions a la lista por que quieren que o congreso cambeye. Se proposa a modificazión d'os ochetibos d’o congreso.

Francho Nagore opina que no se pueden botar as alegazions.

Chusé Aragüés: a lista ye o resultau d’uns criterios de consenso y dimpués s’aprebó en Benás.

Se mantienen os ochetibos d'o congreso: Se bota a iniziatiba d’o REA de cambiar os ochetibos d'o congreso ta que se combierta nomás en unas "chornadas". Esta propuesta se desestima por 14 botos en contra y 4 a fabor.

Zésar Biec diz que esta botazión no ye consenso y que no podemos tirar entabán. Se quexa de que no s'ha treballau prou a fabor d'o consenso.

Francho Rodés diz que no se puede acudir a o consenso cuan se pierde.

Arturo que no se puede dezir no si o consenso no ye lo que uno quiere.

Fernando Sánchez, contestando a Zésar, diz que ha treballau muito, igual como belatros, y dica o zaguer momento por o consenso pero que toz os acuerdos a os que se plegó con o Consello estión dimpués rechazaus en a chunta direutiba d'o Consello.

Rubén mete d’exemplo d'ixo mesmo o zaguer acuerdo con a mediazión d'o REA que estió rechazau dimpués por a chunta direutiba d'o Consello.

7. Alegazions

Contino se leyen todas as alegazions una a una.

En o momento d’a interbenzión de Francho Nagore íste leye bellas considerazions de l’IEA aprebando-se que s'informará a os congresistas d'a orden d'a D.Ch.A. de no poder inscribir una asoziazión con o nombre d’Academia de l'Aragonés.

En a siguién tabla se fa un resumen d'as alegazions y si s'apreban u se rechazan. Se i meten os botos fueras d'os casos en que s'apreban por asentimiento. Cuan se botan por deseparau diferens partis de l'alegazión, se desglosan ixas partis. En os anexos se pueden beyer, antimás, as alegazions completas (fueras d'es dos casos en os que o secretario no tiene a bersión en formato dichital: en ixos casos o secretario guarda una copia en papel de l'alegazión disponible ta qui la demande). 

	PONÉN
	DESCRIPZIÓN DE L'ALEGAZIÓN
	OBSERBAZIONS
	BOTOS

	
	
	
	SI
	NO
	ABSTENZION

	Ánchel Conte
	Renunzia d'Ánchel Conte
	Azeptada
	
	
	

	Marta Marín

(beyer anexo 1)
	Renunzia de Marta Marín
	Azeptada
	
	
	

	Fernado Sánchez

(beyer anexo 2)
	1. Tornar a la lista orichinal primera (incluyindo atra begada a Chabier Tomás entre os academicos de pleno dreito)
	Azeptada
	9
	3
	4

	
	2. Publicar todas as autas de a comisión organizadera y as abaluazions d'os academiables.
	Azeptada
	12
	1
	4

	Óscar Latas y Pilar Benítez

(beyer anexo 3)
	Adibir a la lista un nombre por acada una d’istas bariedaz: Ansotano, Tensino y Semontanés
	Desestimada
	4
	5
	8

	Mª Ángeles Ciprés

(beyer anexo 4)
	No fer o congreso
	Desestimada
	2
	12
	4

	Chesús Lorién

(beyer anexo 5)
	1.Presentazión de listas ubiertas
	Desestimada
	2
	13
	3

	
	2.Creyazión d’un reglamento
	Azeptada
	16
	0
	1

	Maite Estabén
	D'a suya carta nomás presenta como alegazión que se delegue o boto y que amanixca en o reglamento d'o congeso.
	Azeptada
	
	
	

	Santiago Bal

(beyer anexo 6)
	Retirar ordinazions y lista
	Desestimada
	2
	14
	2

	Chesús Giménez

(beyer anexo 7)
	Retirar ordinazions y lista
	Desestimada
	2
	14
	2

	Francho Nagore
	1. Ordinazions en aragonés
	Desestimada
	4
	9
	5

	
	2. Incluyir como afer de l'Academia l’amilloramiento de l’aragonés común (ya ye en as ordinazions, en reyalidat).
	Azeptada
	
	
	

	
	3. Limitar a 15 o numero de candidatos
	Desestimada
	5
	12
	1

	
	4. Academicos correspondiens no botables por o congreso
	Azeptada
	
	
	

	
	5. Correspondiens bitalizios
	Desestimada
	3
	10
	5

	
	6.Presentar a chustificazión d’os meritos d'os candidatos a os congresistas
	Azeptada
	
	
	

	
	7.Presentar l’azeptazión d'a candidatura por escrito
	Azeptada
	11
	2
	4

	
	8. Botar cada nombre d’a lista uno a uno.
	Desestimada
	3
	12
	3

	
	9. Boto secreto en o congreso.
	Azeptada
	15
	2
	1

	
	10. Si a lista s'apreba en o congreso, que ísta se considere nomás una propuesta que se fa a o Gubierno.
	Desestimada
	2
	13
	3

	
	11. No presentar a lista
	Desestimada
	1
	14
	1

	
	12. Reorientazión d'o congreso
	Desestimada
	3
	14
	1

	
	13. Propuestas d’autibidaz alternatibas
	Desestimada por improzedén dimpués d’a botazión anterior.
	
	
	


8. Lista definitiba

Una begada rebisadas as alegazions, a lista que s'aprebó por unanimidat en a reunión de Benás queda una miqueta modificada. A lista definitiba, que ya incluye ixas modificazions, s'achunta en l'anexo 8.

9. Sesión d'a tarde

(cambios: Pepe Lera asume o boto de Lois Chabier Tejada, y Guillén Tomás asume os botos de Nogará (Fernando Sánchez y Rubén Ramos); Guillén Tomás fa as funzions de secretario en cuenta de Fernando Sánchez, que eba de marchar)

Manuel Castan  planteya o problema que i hai con os diners ta o II Congreso: as instituzions s´han comprometiu a colaborar economicamén, pero ixas aduyas arribarán dimpués d´o Congreso, cuan ya s´aigan feito a más gran parte d´os gastos, con que caldrá conseguir os diners antes, con un credito (y ta ixo cal tener firmas de personas que lo abalen), u bien cal abanzar ixos diners. 

Chusé Aragüés informa d´os contactos con a DGA y a DPH, y os diners que han comprometiu, encara que falte una confirmación escrita. Con tot, o tresorero ye Francho Beltrán, que no ha puesto benir ta Echo, y ye a persona que millor puede informar d´istas chestions.

Zésar Biec protesta porque se piensa que ixas cosas eban de estar aclaradas fa tiempo, y Manuel Castán le anima a que baiga t'a reunión con Juanjo Vázquez prebista ta o miércols sobre iste asunto.

Manuel Castán planteya as posibilidaz que i hai: que una persona de cada asoziazión abale o credito, u que as asoziazions abanzen o dinero que cal (se calculan bels 12.000 euros). Fernando Romanos i bei un atra posibilidat: que a DGA abale ixe credito. 

En primeras se piensa que a millor soluzión sería que as asoziazions abanzen os diners a Chuntos por l´Aragonés, que será tornau malas que s´ingresen os diners comprometius. Se pregunta a las asoziazions si podrían fer ixe abanze:

· O Caxico: no i hai representán.

· Calibo: podría abanzar diners a ran personal.

· Boira: no i hai representán.

· Fendo Traña: podrían fer un abal.

· Espelungué: podría abanzar diners a ran personal.

· Estrela: podría abanzar diners de traza proporcional a la suya importancia.

· Pepe Lera: podría abanzar diners.

· Purnas: no i hai representán.

· R.E.A.: Chulia Ara piensa que no, por as dudas de ista asoziazión respecto a la futura autoridat lingüistica.

· Consello d´a Fabla: Chusé Inazio Nabarro conta que sí, pero caldría consultar-lo a la Chunta Directiba (él, a ran personal, no tiene intenzions d'aduyar a una entidat en a cual no creye).

· I.E.A.: no.

· Nogará: podría abanzar diners.

· Ligallo: no tiene capazidat d´abanzar diners, pero podría fer-lo a ran personal.

· Roberto Serrano: no i ye.

· Manuel Castán: podría abanzar diners.

· A Gorgocha: no i hai representán.

· CREABA: no i hai representán.

· J.J. Guillén: no i ye.

· Parola: podría abanzar diners.

· Daniel Gonzalez: podría abanzar diners.

Manuel Castán mirará de gritar a las asoziazions y personas que no i son.

S´apreba que as asoziazions con dos botos metan o doble.

Pepe Lera pregunta a o presidén Manuel Castán por o Comité d´Onor y o Comité de Protocolo, y recuerda a comunicación que s´ha aprebau de fer: con o decreto d´a DGA d´o nombre de l´Academia, os folletos definitibos, y o reglamento d´o Congreso (se´n encargará a Chunta Direutiba). Manuel Castán reconox que se fará tot, pero también recuerda toda a faina que s´ha feito y s´ha de fer (no aduben a tot).

Francho Nagore informa d´os chicoz cambios en o programa, que ya conox Rubén Ramos (o encargau d´o programa). También informa d´as respuestas positibas u negatibas d´os combidaus a o Congreso (biene catorze combidaus, más os ponens). Encara cal buscar un mantenedor d´os actos.

Zésar Biec y Chulia Ara informan sobre o Comité de Protocolo: ya s´han nimbiau cartas d´imbitazion a las instuzions (i ha abiu bellas respuestas negatibas: o Delegau d´o Gubierno, l´Alcalde de Zaragoza, o Chustizia d´Aragon). Informan que no han nimbiau cartas a os conzellos que han firmau o manifiesto, pues ye Chabier Lozano qui lo ha de fer. Chusé Aragüés mirará d´organizar una besita ta l´Aljafería con os combidaus. 

Arturo planteya si se contrata un autobús ta ir ta Uesca o día 14. Se dezide que de momento no, que se i puede ir en os autos particulars y que nos abríanos de fer cargo d'os combidaus.

Se charra d´a chenta d´o zaguer día: se fará en o restaurán d´a DGA. Se puede charrar con os responsables d´a DGA ta que la finanzien (sería un atra traza de ayudar economicamén en o Congreso). También se confirma que os combidaus tendrán pagaus toz os gastos mientras o Congreso.

Manuel Castan zarra a reunión con un agradeximiento a o Conzello d´Echo, a Marta Marín y a Juan José Lagraba.

ANEXO 1

En Echo, 13-06-06

Estimaus amigos:


Quiero, con esta carta, presentar una alegación ta la lista de candidatos de la venidera Academia de l’Aragonés. L’alegación ye ta lo mío nombre, ya que no puedo ferme cargo de lo que me proponez. 


Me siento orgullosa de que hayaz pensau en mí, y quí no, pero no puedo atender agora este triballo porque agún he los fillos chiquez y he otros muitos asuntos entre manos en lo lugar a los que lis dedico, mal que bien, lo poco tiempo que me i-queda. Y ixe escaso tiempo de que charro no me dixaría ocuparme d’esta encomienda como se merece. 

Tamién, i-só, como qui dice, recien plegada ta ésto de l’aragonés, y anque lo cheso ye la mía lengua materna y he triballau una miqueta con él estos años zagués gracias a Bisas de lo Subordán y a Rosario Ustáriz, no me i-creyo capaz de cumplir con una responsabilidá tan gran.

No puedo sino darvos las gracias otra vez. Nos veremos en lo Congreso y, confío, de corazón, que todo vaya bien y l’Academia tire ta deván. Dende aquí, dende Echo, podrez contar siempre, en lo que a lo cheso faga referencia, con lo triballo que imos fendo con Bisas y con Rosario.

Un saludo y hasta lugo

Marta Marín Bráviz

ANEXO 2

Yo, Fernando Sánchez Pitarch, inscrito en o II Congreso de l'Aragonés, presento as siguiens alegazions:

1. Proposo que a lista d'academicos que se presente en o II Congreso torne a estar talcual yera cuan salió d'a sozcomisión d'abaluazión, ye dizir, que se torne a incluyir entre os academicos numerarios a Chabier Tomás Arias.

As razons son ebidens: considero que o treballo d'a sozcomisión d'abaluazión ye estau serio y ochetibo, y por o tanto os zien "academiables" abaluaus son ordenaus de mayor a menor balía ta estar en l'Academia de l'Aragonés. Sacar bel nombre d'os primers de traza conzietera se podría interpretar como sectario y desbirtúa a lista. Tamién desbirtuaría a lista fer pasar bel nombre con menor abaluazión por debán d'atro que la tienga mayor.

2. Proposo, asinasmesmo, que se faigan publicas todas as autas de Chuntos y as abaluazions de cadagún d'os miembros d'a sozcomisión d'abaluazión (por exemplo en a nuestra pachina web). D'ista traza ebitaremos que i aiga personas que, u bien por malimponer u bien por estar mal informadas por os suyos representans en a Comisión Organizadera, puedan considerar, ebentualmén, que i ha abiu oscurantismo en o treballo de Chuntos por l'Aragonés.

Zaragoza a 15 de chunio de 2006

Fernando Sánchez Pitarch

ANEXO 3

Ubierto ro periodo d’ alegazions t’ a lista probisional de nombres ta formar a primera Academia de l’Aragonés, Óscar Latas Alegre y Mª Pilar Benítez Marco, iscritos en o II Congreso, queremos fer ista alegazión:

 Anque respetamos o treballo feito por a sozcomisión tecnica y refirmato por Chuntos por l’ Aragonés, creyemos que pa que ra lista sía agún más representatiba d’ as bariedaz d’ a nuesa luenga y no bi aiga diferenzias entre ellas, ye menister ficar, á lo menos, bel representán patrimonial d’ istas modalidaz d’ as que b’ ha bel u bels estudiosos:


1. Ansotano

                Propuesta ubierta: Pilar Mendiara, Josefina Mendiara, Mª José Pérez, Ana Cristina Vicén u Miguel Ánchel Barcos.

2. Tensino

             
Propuesta ubierta: Juan José Guillén, Alejandro Guillén u Mª Jesús Pueyo

3. Semontanés.

            
Propuesta: Paz Ríos Nasarre




En Uesca, á 30 de Mayo de 2006,







Fto.: Óscar Latas y Mª Pilar Benítez

ANEXO 4

ALEGAZIONS

QUE PRESENTA A CONGRESISTA 

Mª Ángeles Ciprés Palacín

Ta que se tiengan en cuenta en o II CONGRESO DE L’ARAGONÉS

1. Si se presentase o borrador d’as Ordinazions en o Congreso, caldrá parar cuenta que os academicos d’onor e os academicos correspondiens los desinará l’Academia, segundes os prozedimientos que se cuaternen en as Ordinazions.

2. Datas as nuebas zercustanzias (ORDEN de 10 de mayo d’o Departamento de Presidencia y Relaciones Institucionales del Gobierno de Aragón), parixe que no bi ha que presentar o borrador d’ordinazions en o Congreso. O II Congreso de l’Aragonés no puede creyar l’Academia, ya que ye espresamén interdito por o Gubierno d’Aragón.

3. En rilazión con a lista de nombres que s’ha nimbiato, crecemos que: 1) No se puede dizir que siga una lista de consenso dende o inte en que bi ha presonas e asoziazions que no son d’alcuerdo con ixa lista ni en cómo s’ha feito ixa lista; 2) Tampoco no ye a lista d’a primera Academia: en tot caso ye un borrador de a proposizión que se presentarba a ra considerazión d’os congresistas

4. Caso de que se presentase bella lista de candidatos a academicos en o Congreso, caldrá chustificar y esplicar os meritos de cadaguno a toz os congresistas.

5. Caso de que se presentase bella lista de candidatos a academicos en o Congreso, caldrá achuntar a ra lista de nombres, as fuellas firmatas por cadaguno d’ers en do azeutan estar presentatos como candidatos a miembros de l’Academia.

6. Caso de que se presentase bella lista de candidatos a academicos en o Congreso, caldrá botar cada nombre uno por uno, especificando antis o metodo de botación ta que os congresistas puedan apreziar e balurar os suyos treballos e a suya trayectoria.

7. Caso de que se presentase bella lista de candidatos a academicos en o Congreso, e se botase, e como consecuencia d’ixa botazión salise una lista concreta de nombres, dita lista solo poderba considerar-se, en tot caso, como una proposizión que fa o II Congreso de l’Aragonés á o Gubierno d’Aragón, ta cuan iste creye l’Academia.

8. De cualsiquier traza, en as zercustanzias autuals (ORDEN de 10 de mayo d’o Departamento de Presidencia y Relaciones Institucionales del Gobierno de Aragón), no bi ha que presentar en o Congreso garra lista de candidatos. 

9. Rogamos contestazión razonata por escrito á cada punto d’istas alegazions. Como puesto ta recullir ixa contestazión siñalamos como de preferenzia l’adreza d’o domizilio particular: c/ Almansa, 94, 1º F, 28040 Madrid

En Madrid, a treze de chunio de dos mil seis.

ANEXO 5

Ta os endrezadors de Chuntos por l´Aragonés.

No tocante a o desembolique d´os triballos que lebaran ta o II Congreso de l´Aragonés, tos foi plegar bellas custions que m´alticaman y fan dandaliar de que estemos n´a millor endrezera:

1º- ¿Cuan ba a plegarnos a os que nos emos refirmato en o Congreso as suyas ordinazions? Os suyos regles alazetals ta que os triballos de toz no se trafuquen y se faigan a bonico.

2º- A mesa d´o congreso, ¿qui la ba a estatuezer?:

· ¿Será una mesa tradizional de eda?

· ¿Se ferá con ripresentans d´as asoziazións?

· ¿Se ferá fabeando os congresistas?

· ¿Serán dreitamen os endrezadors de Chuntos por l´Aragonés?

A traza de estatuezer a mesa prenzipia a meter platero en que mena de congreso nos estamos ficando de aclamazión u democrático.

3º- Que ye ixo de fernos plegar por correyo una lista de nombres que cuasi la mita no sapemos qui son. O lóxico y democrático estarba que plegansen ta nusatros con un chiquet “curriculum” (Quefers, titulacions, publicacións, etc.).


Ta empentar a bella persona ta que endreze l´esbenidero d´a nuestra fabla, cal saper qui ye y si merexe o nuestro refirme, Bi-ha poqueta chen que achunte a toz os esmos.

4º- A traza de fabear á de estar presona a presona y congresista a congresista. Ta que cada uno achunte os refirmes sufiziens.


As listas zerratas solo fan que enpentar os manexos politícos, semos ya mayors de eda ta que nos endrezen como si estasenos borregos.

“Listas Ubiertas”

5º- Cal parar cuenta que por muito que a una presona  se l´aclame ta estar enfilador da lengua Aragonesa, tiene que estar esta presona a que refirme o suyo compromis de estar-lo y ta ixo cal demandarse-lo con buenos modos.

6º- Yo contaba que a lengua que toz esfenderbanos ye l´Aragones, y me plega un apunte de ordinazions en Castellano. Isto no puede estar, os papers que se faigan en o Congreso tienen que estar en Aragonés, atra endrezera ye fer comeya.

7º- Ta o Congreso emos de ir toz a triballar, a escanbiar opinions y a pillar alcuerdos entre toz ta la buena endrezera de l´Aragonés.

ANEXO 6
ALEGAZIONS (I)

	De
	Santiago Bal Palazios

	Ta
	Chuntos por l’Aragonés (Comisión organizadera d’o II Congreso de l’Aragonés)

	Mena d’alegazión
	Retirada


Chustificazión
1. Dimpués d’a situazión chenerata zaga ra Orden de 10 de mayo de 2006 d’o Departamento de Presidenzia e Relazions Instituzionals d’o Gubierno d’Aragón no tien garra sentito botar ni as Ordinazions de l’Academia de l’Aragonés ni, consecuenmén, a lista d’academicos. Por atro costato aprobeito a presén alegazión ta denunziar o escurantismo d’a Comisión Organizadera por no aber informato d’iste tema á toz os congresitas, pos o suyo conoximiento ye impreszindible ta enchuiziar con perspeutiba e seriosidá tot o  que pertoca á iste II Congreso, que datas as autuals zercustanzias no podrá estar considerato como tal, sino en tot caso como una simpla Trobada arredol de l’aragonés.

2. En consonanzia con o debandito, solizito a plena retirada tanto d’as Ordinazions de l’Academia de l’Aragonés (escritas en una luenga estrania, no pas en aragonés, pos en a suya redazión no se troba en garra puesto ni l’aragonés estándar ni denguna d’as suyas bariedaz dialeutals) como a lista de posibles miembros ta fer parti d’ixa Academia.

3. Antimás se refusa a lista de posibles miembros por no aber-se feito a combocatoria ta presentar candidaturas con a informazión nezesaria ta que se complegasen os criterios de publizidá, merito e capazidá, ya que s’esconoxeban en ixe inte (igual como agora) os baremos con os que s’iba á reglar a triga de nombres, razón por a que bellas candidaturas no abrán puesto acoplar-se como cal á o baremo emplegato. 

ALEGAZIONS (II)

	De
	Santiago Bal Palazios

	Ta
	Chuntos por l’Aragonés (Comisión organizadera d’o II Congreso de l’Aragonés)

	Mena d’alegazions
	Socherenzias barias


Iste mesmo congresista ya presenta por deseparato una alegazión cheneral en a que demanda a retirada d’as Ordinazions de l’Academia de l’Aragonés e d’a Lista de miembros.

En a ipotesis de que dita alegazión no siga tenita en cuenta e, cuentra tota lochica (dimpués d’o tempo reyal naxito á radiz d’a Orden de Presidenzia d’o Gubierno) se contine con o enzerrinamiento de siguir enta debán con una pantomima de congreso que onradamén no puede estar considerato como tal, contino se sochieren bellas alegazions sobre os dos puntos cuaternatos en o cabo anterior.

Alegazions sobre as Ordinazions de l’Academia de l’Aragonés
1. Ye impresentable que as Ordinazions d’una presunta instituzión academica que beile por l’aragonés baigan redautatas en una luenga allena á ra que gosa esfender, isto ye aragonés. Por ixo, o primero que cal ye que ditas ordinazions sigan redautatas de raso en aragonés. Por razons plateras a redazión abrá á estar en aragonés estándar e no pas en cualsiquiera de os suyos dialeutos, sozdialeutos o idioleutos. Encara ye más difízil de replecar que as ordinazions no sigan redautatas en aragonés cuan, paradoxicamén, l’articlo 3 d’o borrador estatueze l’aragonés como luenga propia de l’Academia.

2. Ye irrenunziable que entre as fins de l’Academia, e por estar consustanzial con a propia esistenzia e finalidá zaguera de cualsiquier academia lingüistica, amanexca beilar e treballar por a normatibizazión pureza e amilloramiento d’a luenga estándar. Isto no quiere dizir que aiga que dixar de costato as bariedaz dialeutals, pero a fin primera de tota academia de cualsiquier luenga ye normatibizar una luenga culta estándar e común.

3. Con as reyalidá soziolingüistica que embolica ra nuestra luenga, un lumero de 30 academicos de pleno dreito no dixa d’estar una utopía fachendosa e ye de raso inoperatibo,. Se tenerba que considerar una cantidá arredol d’a duzena, con ocheto de que reyalmén se podese funzionar como cal.

4. Os academicos correspondiens han a tener o mesmo mandato que os de pleno dreito (no un mandato temporal, pos allora sérbanos charrando d’atra mena de presonas, no pas academicos). Ixo ye o que pasa en totas as academias. Tampó no ye de rezibo que un academico, ni que siga correspondién, d’onor u de cualsiquier atra mena, esdebienga remunerazión economica, ya que o propio articlo güiteno fixa tasatibamén (de forma enzertata) que os miembros no perziben denguna retribuzión economica.
5. Manimenos, por aprebenimiento d’ichiene democratica, calerba adibir á o testo de l’articlo güiteno: “os miembros no perziben denguna retribuzión economica ni de cualsiquier atra mena”. Con isto s’aprebienen ipoteticas tentazions de perzeuzions “en espezie (material, laboral, ezetra)” .

6. A triga d’academicos correspondiens e d’onor ha á siguir os mesmos perzentaches de consenso que ta os miembros de pleno dreito, por o que a simpla mayoría cualificata (metá más uno) semella una azeutazión muito radita.

7. Cal adibir como causa d’a perduga d’a condizión d’academico de pleno dreito l’ausenzia reiterata (á no estar que bi aiga una causa reyalmén grieu que chustifique dita ausenzia), considerando como tal no so que l’ausenzia fesica, sino a mera presenzia testimonial (presonas que nomás plegar se’n ban u que plegan cuasi á punto de rematar as sesions de treballo). L’asistenzia contina ye o menimo que li se puede demandar á un academico. Igualmén serbá combenién restrinchir o dreito á boto á qui no acredite un lumero sufizién d’asistenzias (de toz ye conoxito, como en diferens dembas d’a bida bi ha chen que no acude á ras reunions que cuan cal botar bella cosa que le intresa)

8. Cal fixar, sin perchudizio d’a suya modificazión posterior, as Sezions e comisions con as que ranca o treballo de l’Academia. Á no estar que as presens ordinazions sigan fruito de l’aprezisamiento. Como menimo serban menister dos sezions: Imbestigazión e Tutelar, asinas como diez comisions: Gramatica, Dialeutolochía, Onomastica, Literatura, Lesicografía, Fonolochía, Soziolingüistica, Aragonés común u estándar, Publicazions e Economico-Churidica.

9. Se troba á faltar a fegura d’o Zensor, presona á qui li pertocarba cudiar a oserbanzia d’as Ordinazions, Reglamento (que caldrá que s’atorgue a propia Academia) e alcuerdos pillatos; rechistrar l’asistenzia d’os miembros; remerar á os academicos as fayenas que lis aigan encomendato e asesorar á o presidén en o tocante á os cumplimientos.

10. Abrá á fixar as presonas con dreito á boto, pos no ye de rezibo que, estando o Congreso ubierto á tota ra chen, puedan botar presonas que no tienen cosa que beyer con l’aragonés u mesmo que son en cuentra d’a propia esistenzia d’a luenga aragonesa.

Alegazions sobre a lista de miembros ta fer parti de l’Academia
1. A lista que se presenta ye pro ampla (no deberba brincar d’una duzena de nombres), pero á os congresitas no se mos ha feito saper cómo s’ha plegato á ra mesma. En a relazión de nombres que bi amanixen se troban ausenzias importans e inclusions de balura dandaliosa  u no pro contrimuestrata, más si se contimpara con as importans ausenzias que no bi amanixen e que sí son, de traza ochetiba, alteramén cualificatas.

2. Os congresistas tenemos o dreito á conoxer:

· as presonas que han fixato dita lista: a suya prozedenzia e binculazión con l’aragonés, asinas como a suya relazión asoziatiba arredol de l’aragonés e a suya cualificazión lingüistica (presonal e tetulazión academica).

· os criterios con os que s’ha farchato a lista e si toz os miembros d’a comisión de candidaturas son estatos d’alcuerdo con as trazas de fer a que se proposa

· o baremo que s’ha tenito en cuenta ta ra selezión, con ocheto de conoxer a suya aponderazión e ochetibidá

· a forma de botazión, si ye que n’ha abito, ta ra triga de nombres e si ha abito inibizión en as botazions en os causos en que un mesmo yera chuez e parti

· si ha abito bella diferenzia en as apreziazions en funzión d’a longaria d’os curriculos alportatos (ya que en a combocatoria de presentazión d’os mesmos se charraba de breu curriculo)

· si s’han tenito presens sólo os meritos d’igualdá, ochetibidá e capazidá u, antimás s’han balurato zercustanzias presonals no cuantificables ni mesurables ni ochetibables.

· a puntuazión otenita por cadagún d’os miembros proposatos d’alcuerdo con o baremo emplegato en cadaguno d’os suyos alpartatos e sozalpartatos

3. No prozede a botazión de miembros d’onor, pos o suyo nombramiento ye competenzia de a propia Academia.

4. Os miembros candidatos á fer parti de l’Academia deberban, como poco, cumplir tres d’os siguiens requisitos:

· estar fablador patrimonial u sobrebenito d’aragonés

· tener formazión e conoximientos filolochicos

· tener treballos e publicazions relazionatos con a luenga aragonesa

· aber feito produzions literarias en luenga aragonesa.

5. Por a propia importanzia e prestichio que li se presuposa á una Academia, en o Congreso (u lo que surta, seguntes as zercustanzias autuals) no puede botar-se una lista tancata. Dimpués de conoxer publicamén a suya competenzia, meritos e capazidá, caldrá botar os nombres un por un, de traza secreta e no por mayoría simpla, sino establindo un perzentache amplo e platero d’azeutazión (no menor de tres cuatrenas partis de botos). E isto por a propia dinidá d’os academicos e de l’Academia. No ye de rezibo botar una lista tancata, á no estar que se puedan presentar atras como alternatibas, pero en cualsiquier caso siempre en botazión secreta e conoxendo publicamén por os congresistas toz os meritos de cadaguna d’as presonas.

6. As presonas candidatas á estar botatas caldrá que azeuten por escrito a suya candidatura e intinzión de treballar por l’aragonés no so en o que pertoca á os dialeutos, sino de traza espresa en a normalizazión e normatibizazión d’una luenga estándar común.

7. Abrá á fixar as presonas con dreito á boto, pos no ye de rezibo que, estando o Congreso ubierto á tota ra chen, puedan botar presonas que no tienen cosa que beyer con l’aragonés u mesmo que son en cuentra d’a propia esistenzia d’a luenga aragonesa.

ANEXO 7

Á LA COMISIÓN ORGANIZADERA D´O II CONGRESO DE L´ARAGONÉS
 

 

O congresista que más baxo firma demanda que se retiren as proposizions que se pretenden lebar debán d´o II Congreso de l´Aragonés, alazetando-se en os siguiens puntos:

 

1ero: A Orden de 10 de mayo de 2006 d´a Consellería de Presidenzia e Relazions Instituzionals d´o Gubierno d´Aragón demanda que de l´organismo que salga d´a zelebrazión d´ixe Congreso se tire a esprisión Academia de l´Aragonés  asinas como que se cambeen as Ordinazions en ixe mesmo sentiu, por cuanto una instituzión d´ixa mena, que ye de Dreito Publico, debe estar nombrada y os suyos miembros trigaus por organismos ofizials y de Dreito Publico, como son por exemplo los gubiernos, os parlamentos autonomicos u as unibersidaz, no pas por entidaz particulars, como ye o caso que nos ocupa; por o tanto no tien denguna chustificazión ni botar as Ordinazions de l´Academia de l´Aragonés ni, por consiguién, a lista d´academic@s. 

Asinasmesmo denunzio que a Comisión Organizadera no ha obrau con conderenzia ni con onestidá por cuanto no ha informau á @s congresistas d´as nuebas zercustanzias que s´han creyau á radiz d´o escrito d´o Gubierno aragonés, por o que si se ba enta debán con as intinzions inizials o II Congreso, y con el as asoziazions culturals que lo organizan y combocan, puede cayer en o más total descredito debán d´as instituzions aragonesas.

 

2ndo.: En consecuenzia y en coderenzia con o debán dito, demando a retirada tanto d´as Ordinazions d´a suposada Academia de l´Aragonés, que por zierto esconoxco de raso a enchaquia de por qué son escritas en castellano, no pas en aragonés, zercustanzia ísta no pas chustificada ni aclarida en dengún momento, como d´a lista u proposizión de candidatura de posibles miembros d´ixa suposada Academia de l´Aragonés.

 

3ero: Por atro costau demando que o II Congreso de l´Aragonés adedique o suyo tiempo y os esfuerzos presonals de toz y de todas @s congresistas á debatir con seriedá y en profundidá cómo ba á quedar o tratamiento (y o riconoximiento legal y ofizial) que se ba á dar á l´aragonés en l´Abamproyeuto d´Estatuto d´Autonomía d´Aragón, decumento que ye alazetal ta que os poders publicos aragoneses puedan fer una berdadera pulitica lingüistica que pueda fer bella cosa por salbar d´a suya muerte l´aragonés. En as autuals zercustanzias puliticas que bibe Aragón, ísto sí que ye alazetal y primordial. O naximiento d´a posible Academia de l´Aragonés pende d´o tratamiento que se dé en o Estatuto á o tema lingüistico. Ísto sí que ye importán.  

En Uesca, á 15 de Chunio de 2006,

Chesús Á. Giménez Arbués

 

ANEXO 8

LISTA DE CHUNTOS POR L'ARAGONÉS

(Aprebada en a reunión d'o 24 de chunio de 2006)

1. MIEMBROS D'ONOR

Dueso, Nieus Luzía

Enguita, José María

Lagüéns, Vicente

Martínez, Antón

Metzeltin, Michael

Mott, Brian

Quintana, Artur

Ustáriz, Rosario

2. MIEMBROS NUMERARIOS

Abril, Carlos

Aragüés, Chusé

Arnal, Mª Luisa

Benítez, Pilar

Castán, Carmen

Castán, Manuel

Lagraba, Juan José

Latas, Óscar

Lera, José

Lozano, Chabier

Marqués, Manuel

Nabarro, Chusé Inazio

Nagore, Francho

Rodés, Francho

Romanos, Fernando

Saludas, Ánchel Lois

Sánchez, Fernando

Satué, José Mª

Saura, José Antonio

Segura, Juan José

Serrano, Roberto

Tena, Ana

Tomás, Chabier

Treviño, Kalu

Vázquez, Chesús

Vidaller, Rafel

Villa, Quino

